
1. Իրավական ակտի ընդունման անհրաժեշտությունը.
[bookmark: _Hlk194423201]«Հայաստանի Հանրապետությունում չգրանցված (չհաշվառված) բեռնատար ավտոտրանսպորտային միջոցներով Հայաստանի Հանրապետության տարածքով երրորդ երկրների տարածք տարանցման նպատակով կամ առանց տարանցման Հայաստանի Հանրապետության տարածք մուտք գործող ճանապարհային հարկ վճարողների նկատմամբ ճանապարհային հարկի նվազ դրույքաչափ կիրառելու նպատակով բեռնատար ավտոտրանսպորտային միջոցների գրանցման (հաշվառման) երկիրը, տեսակը, քանակը սահմանելու մասին» Հայաստանի Հանրապետության կառավարության որոշման նախագծի (այսուհետ՝ որոշման նախագիծ) ընդունումը պայմանավորված է բեռնափոխադրումների ոլորտում Հայաստանի Հանրապետության տարածաշրջանում տարանցիկ դերը բարձրացնելու, Հայաստանի միջազգային հեղինակության բարձրացման, միջպետական համագործակցության զարգացման անհրաժեշտությամբ։ 
2. Ընթացիկ իրավիճակը և խնդիրները.
ՀՀ հարկային օրենսգրքի (այսուհետ՝ Օրենսգիրք) 9-րդ բաժնի դրույթներին համապատասխան ՀՀ չգրանցված (չհաշվառված) բեռնատար ավտոտրանսպորտային միջոցներով ՀՀ մուտք գործելիս փոխադրողները վճարում են ճանապարհային հարկ, որը հաշվարկվում է ըստ տրանսպորտային միջոցի առավելագույն թույլատրելի զանգվածի (Օրենսգրքի 188-րդ հոդված)։ Միաժամանակ, Օրենսգրքի 191-րդ հոդվածով սահմանված են ճանապարհային հարկի վճարման արտոնությունների տրամադրման դեպքերը, որոնցից է օրինակ՝ միջազգային պայմանագրերին համապատասխան ճանապարհային հարկի արտոնություն կիրառելը։ Վերջինիս շրջանակներում ՀՀ և այլ պետությունների միջև վավերացված պայմանագրերի շրջանակներում տվյալ երկրների փոխադրողները մուտք են գործում ՀՀ՝ օգտվելով ճանապահային հարկի վճարումից ազատման արտոնությունից (օրինակ, Վրաստան, Ռուսաստանի, Ղրղզստանի, Բելառուսի և այլ երկրների փոխադրողներ)։ 
Հայաստանի Հանրապետությունը հաստատել է «Սևծովյան տնտեսական համագործակցության տարածաշրջանում ճանապարհային բեռնափոխադրումների դյուրացման մասին» փոխըմբռնման հուշագիրը՝ ՀՀ նախագահի՝ 2006թ. մայիսի 10-ի  ՆՀ-104-Ն հրամանագրով: Վերոնշյալ հուշագրի 2-րդ հոդվածի համաձայն՝ Հուշագրի կողմերը չպետք է ձեռնարկեն միջոցներ, որոնք սահմանում են ավելի քիչ բարենպաստ պայմաններ, քան նախատեսված են գործող երկկողմ համաձայնագրերով: Այդ համատեքստում կազմակերպության անդամ-պետությունները սահմանել են ճանապարհային հարկի արտոնություններ «BSEC Permit» թույլտվություններով բեռնափոխադրողների համար։ Կազմակերպության անդամ պետությունների փոխադրողները «BSEC Permit» թույլտվություններով Հայաստանի Հանրապետության տարածք մուտք գործելիս առնչվում են այն փաստի հետ, որ պետք է վճարեն ճանապարհային հարկ Հարկային օրենսգրքի 188-րդ հոդվածով սահմանված դրույքաչափով։ Նմանատիպ փաստերի հետ կապված հայկական կողմից Համակարգի անդամների նկատմամբ գանձումները հակասություն են առաջացնում փոխադարձության սկզբունքի համատեքստում:
2025թ. հոկտեմբերի 21-ին ՀՀ ԱԳ նախարարությունում կայացել է ՍԾՏՀԿ «BSEC Permit» անցագրային համակարգի շուրջ աշխատանքային քննարկում, որին մասնակցել են ՀՀ ԱԳ նախարարության, տարածքային կառավարման և ենթակառուցվածքների նախարարության, Պետական եկամուտների կոմիտեի, Ֆինանսների նախարարության ներկայացուցիչները: Քննարկման ընթացքում կարևորվել է «BSEC Permit» ձևաթղթով արտոնություններ տրամադրելու հարցի հրատապ լուծումը։ «BSEC Permit» ձևաթղթով մուտք գործող բեռնափոխադրողների համար պետք է ապահովվեն նույն արտոնությունները, քանի որ ՍԾՏՀԿ Հուշագրի 2-րդ հոդվածի համաձայն՝ Հուշագրի կողմերը չպետք է ձեռնարկեն միջոցներ, որոնք սահմանում են ավելի քիչ բարենպաստ պայմաններ, քան նախատեսված են գործող երկկողմ համաձայնագրերով: Հանդիպման ընթացքում մասնակիցների կողմից առաջարկվել է խնդրի լուծումն իրականացնել ՀՀ Հարկային օրենսգրքի 191-րդ Հոդվածով նախատեսված ՀՀ կառավարության համապատասխան որոշման նախագիծ մշակելու և ընդունելու միջոցով:
Նկատի ունենալով, որ ՍԾՏՀ կազմակերպության անդամ պետությունների տարածքով իրականացվող բեռնափոխադրումների պարագայում հայկական փոխադրողներից ճանապարհային հարկ չի գանձվում՝ հայկական կողմից Համակարգի անդամների նկատմամբ գանձումները հակասություն են առաջացնում փոխադարձության սկզբունքի համատեքստում:
Հայաստանը հանդիսանում է նաև Տրանսպորտի նախարարների եվրոպական կոնֆերանսի անդամ, որի շրջանակներում ներդրված ՏՆԵԿ թույլտվությունների բազմակողմ համակարգով իրականացվում են միջպետական բեռնափոխադրումներ։ ՏՆԵԿ թույլտվությունների բազմակողմ համակարգի կարգավորումները հաստատվել են Տրանսպորտի նախարարների խորհրդի 1995 թվականի որոշմամբ, համաձայն որի՝ անդամ պետությունները պետք է ապահովեն հավասար մրցակցություն փոխադրողների միջև, թույլ չտան շուկայի խեղաթյուրում կամ անհավասար պայմաններ որևէ երկրի կամ փոխադրողի համար։ Կազմակերպության անդամ երկրների կողմից ՏՆԵԿ թույլտվություններով բեռնափոխադրումներ իրականացնողների նկատմամբ կիրառվում են ճանապարհային հարկի արտոնություն։ Սակայն Հարկային օրենսգրքի 191-րդ հոդվածով ՏՆԵԿ բազմակողմ  թույլտվությունների համակարգում բեռնափոխադրումներ իրականացնող այլ պետություններում հաշվառված տրանսպորտային միջոցների նկատմամբ ճանապարհային հարկի արտոնություն չի կիրառում, ինչը պատճառ է դառնում կազմակերպության շրջանակներում այլ անդամ պետությունների ներկայացուցիչների կողմից հարցի վերաբերյալ քննարկումների կազմակերպմանը և հարցի լուծման վերաբերյալ առաջարկների ներկայացմանը։
Սևծովյան տնտեսական համագործակցության կազմակերպության «BSEC Permit» համակարգի և Տրանսպորտի նախարարների եվրոպական կոնֆերանսի (ՏՆԵԿ) թույլտվություններով բեռնափոխադրումներ իրականացնողների նկատմամբ անդամ-պետությունների կողմից կիրառվող ճանապարհային հարկի արտոնությունների շրջանակներում Հայաստանի կողմից նշված թույլտվություններով բեռնափոխադրողների նկատմամբ արտոնություն չկիրառելը առաջացնում է խնդիրներ, պարբերաբար ՀՀ-ի կողմից ճանապարհային հարկ գանձնելու և բազմակողմ քվոտաների համակարգում հավասար մրցակցային պայմաններ չսահմանելու հարցը քննարկման առարկա է դառնում։
3. Տվյալ բնագավառում իրականացվող քաղաքականությունը և կարգավորման նպատակը. 
2024 թվականի նոյեմբերի 15-ին ընդունված «Հայաստանի Հանրապետության հարկային օրենսգրքում փոփոխություններ և լրացում կատարելու մասին» ՀՕ-453-Ն օրենքով սահմանվեց ճանապարհային հարկի վճարման արտոնություն ՀՀ-ում չգրանցված (չհաշվառված) բեռնատար ավտոտրանսպորտային միջոցներով ՀՀ ավտոմոբիլային ճանապարհներից օգտվող ճանապարհային հարկ վճարողների համար, սակայն այն կկիրառվի այն դեպքերում, երբ ՀՀ կառավարությունը կսահմանի բեռնատար տրանսպորտային միջոցների գրանցման (հաշվառման) երկիրը, տեսակը, քանակը, իսկ ճանապարհային հարկի դրույքաչափի նվազեցման դեպքերում՝ նաև ճանապարհային հարկի նվազման չափը կամ նվազեցված դրույքաչափը։ 
Սևծովյան տնտեսական համագործակցության կազմակերպության «BSEC Permit» համակարգի և Տրանսպորտի նախարարների եվրոպական կոնֆերանսի (ՏՆԵԿ) թույլտվությունների համակարգում հայկական բեռնափոխադրումներ իրականացնողների նկատմամբ անդամ-պետություններում կիրառվում են արտոնությունները, ինչը փոխադարձության սկզբունքով չի կիրառվում Հայաստանի Հանրապետությունում։
Առկա խնդիրները լուծելու նպատակով Հարկային օրենսգրքի պահանջներին համապատասխան մշակվել է որոշման նախագիծը՝ դրանով սահմանելով ճանապարհային հարկի արտոնություններ Սևծովյան տնտեսական համագործակցության կազմակերպության «BSEC Permit» և Տրանսպորտի նախարարների եվրոպական կոնֆերանսի (ՏՆԵԿ) բազմակողմ թույլտվությունների համակարգերով բեռնափոխադրումներ իրականացնող ճանապարհային հարկ վճարողների նկատմամբ։
[bookmark: _Hlk206055429] 4․Որոշման նախագծով Սևծովյան տնտեսական համագործակցության կազմակերպության «BSEC Permit» և Տրանսպորտի նախարարների եվրոպական կոնֆերանսի (ՏՆԵԿ) բազմակողմ թույլտվությունների համակարգերով բեռնափոխադրումներ իրականացնող ճանապարհային հարկ վճարողները կազատվեն ճանապարհային հարկի վճարման պարտավորությունից։
Հարցի իրավական կարգավորումը կբարձրացնի ԲՍԵԿ և ՏՆԵԿ կազմակերպությունների շրջանակներում Հայաստանի միջազգային հեղինակությունը, կապահովի հարցի կայուն և վերջնական լուծումը, կբարձրացնի Հայաստանի Հանրապետության տարանցիկ դերը և կբարելավի միջազգային տրանսպորտային միջանցքներում Հայաստանի ներգրավվածության մակարդակը։
5․ Նախագծի մշակման գործընթացում ներգրավված ինստիտուտները և անձիք
Նախագիծը մշակվել է ՀՀ տարածքային կառավարման և ենթակառուցվածքների նախարարության կողմից: 
6․Ակնկալվող արդյունքը
Ակնկալվում է խթանել ՀՀ տարածքով այլ պետություններում գրանցված (հաշվառված) բեռնատար ավտոտրանսպորտային միջոցներով դեպի երրորդ երկրներ իրականցվող տարանցիկ փոխադրումները, ինչպես նաև բարձրացնել Հայաստանի միջազգային հեղինակությունը միջազգային տրանսպորտային միջոցանքներում նրա ներգրավվածությամբ պայմանավորված։
7․Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին. 
	Նախագծի ընդունումը 2026 թվականից սկսած կհանգեցնի Հայաստանի Հանրապետության պետական բյուջեի ճանապարհային հարկի վճարումից ձևավորվող տարեկան եկամուտների նվազմանը, որը ներկա փուլում հնրրավոր չէ հաշվարկել։ 
8․Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
Նախագծի ընդունմամբ այլ իրավական ակտեր ընդունելու անհրաժեշտությունը բացակայում է։
9․Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Որոշման նախագիծը բխում է 2021 թվականի նոյեմբերի 18 «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշման Հավելված N 1-ով հաստատված միջոցառումների ծրագրի Տարածքային կառավարման և ենթակառուցվածքների նախարարություն սյունակի 38-րդ կետով սահմանված՝ միջազգային համաձայնագրերով ստանձնած պարտավորությունների կատարման անհրաժեշտությունից և հանդիսանում է 38․2-րդ կետի՝ վճարների միասնական չափի սահմանման համալիր միջոցառման բաղադրիչ:
